SAŽETAK RADA

Općina Gračanica je jedna od 13 općina Tuzlanskog kantona. Nalazi se u sjeveroistočnoj Bosni, na dodiru Dinarskih planina (kojima pripada Ozren) na jugu i oboda Panonske nizije na sjeveru. Granična općinska područja su: Gradačac, Srebrenik, Lukavac, Petrovo, Doboj-Istok i Doboj, sa kojima je Gračanička općina, u prometnom pogledu, izuzetno dobro povezana. Površina općinske teritorije je, do početka agresije na RBiH iznosila 387 km2, dok danas ona iznosi 215 km2.

Centar općinskog područja, čije su granice u prošlosti često mijenjane, je grad Gračanica, koji je smješten u dolini rijeke Sokoluše, desne pritoke Spreče. Pored gradskog naselja, u sastav općine Gračanica ulaze i 22 seoska naselja, koja su raspoređena u 18 mjesnih zajednica.

Prirodno-geografske karakteristike općinskog područja (geološki sastav, reljef, klimatski elementi, hidrografska mreža itd.) su, gledano u cjelini, povoljne, što je u direktnoj vezi sa nastankom i razvojem naselja na ovom području.

Tokom 90-ih godina 20. stoljeća dolazi do značajnih demografskih promjena na području Gračaničke općine, nastalih kao rezultat agresije na Republiku Bosnu i Hercegovinu (1992-1995. godine), odnosno kao rezultat Dejtonskog sporazuma kojim su potvrđene skoro sve administrativne promjene u BiH nastale u periodu agresije. Tako je, uslijed smanjenja općinskog područja, prvo došlo do smanjenja ukupnog broja stanovnika na Općini i promjene nacionalne i vjerske strukture stanovništva, a potom, uslijed imigriranja prognanika, dolazi do povećanja broja ukupnog stanovništva, te promjena spolne, starosne i ekonomske strukture stanovništva. Od ostalih demografskih promjena koje su uslijedile ističemo: povećanje učešća gradskog u ukupnom stanovništvu, smanjenje stope nataliteta, rast stope mortaliteta, smanjenje stope prirodnog priraštaja itd.

Područje današnje Gračaničke općine je kontinuirano naseljeno od neolita. U 16. stoljeću je, na ovom području, formirano gradsko naselje (kasaba) Gračanica, koja je do kraja 19. stoljeća poprimila urbane karakteristike orijentalno-islamskog grada, a nakon toga, tokom austrougarske uprave, i određene karakteristike srednjoevropskih gradova. U socijalističkom periodu, razvoj grada je pospješen formiranjem industrijske zone u južnom dijelu gradske teritorije. Od formiranja kasabe, pa do danas, uska dolina Sokoluše je odlučujuće uticala na smjer širenja, pa je gradsko područje izduženo u pravcu sjever-jug.

Seoska naselja općine Gračanica su spontano nastala skupinska naselja, različitih veličina i starosti, od onih srednjovjekovnih, do onih koja su formirana u 17. i 18. stoljeću.

Najstarije zgrade kako u gradskom, tako i u seoskim naseljima datiraju s kraja 19. stoljeća. Dominiraju kuće poluspratnice četverovodnog krova iz 60-ih, te spratne kuće dvovodnog krova iz 80-ih i 90-ih godina 20. stoljeća. Od velikog broja privrednih zgrada, koje su u prošlosti karakterizirale seoska naselja (hambari, mlinovi, štale, pušnice itd.), do danas ih je ostalo veoma malo, što je posljedica promjene zanimanja seoskog stanovništva.

Općina Gračanica raspolaže značajnim prirodnim bogatstvima (obradivo zemljište, pašnjaci, šume, termomineralne vode, krečnjaci, gline itd.), što predstavlja dobru osnovu za njen privredni razvoj. Najznačajnije privredne grane u prošlosti bile su: ratarstvo, stočarstvo, voćarstvo, trgovina i zanatstvo do 60-ih godina 20. stoljeća, a nakon toga tu ulogu postepeno preuzima industrija. 

Danas su najznačajnije privredne grane: poljoprivreda (ratarstvo, stočarstvo i voćarstvo); industrija (izrada proizvoda od plastike, prerada drveta i proizvodnja namještaja, proizvodnja obuće i kožne galanterije, proizvodnja mašina i uređaja, proizvodnja celuloze i papira, proizvodnja hrane i pića i dr.); građevinarstvo; trgovina; zanatstvo; saobraćaj; turizam i ugostiteljstvo; zdravstvo; sudstvo i školstvo. Od svih privrednih djelatnosti, najveći značaj ima industrija od koje se ostvaruju i najveći prihodi, te u kojoj je zaposlen najveći broj aktivnog stanovništva na području Gračaničke općine.

